
Аңдатпа
Мақала еліміздегі өзекті мәселелердің бірі – ХХ ғ. басындағы  Қазақстандағы мемлекеттік саясатты жүзеге асыру ерекшеліктерін ашып көрсетуге арналған. Сонымен қатар, мақалада қазақ зиялыларының ұстанған қоғамдық-саяси бағыттары қарастырылған. Автор аталған мәселенің практикалық амал-тәсілдерін зерттеу үшін ғылыми талдау жасайды. 

Аннотация
Статья посвящена одной из актуальных проблем в стране – особенности реализации государственной политики в Казахстане в начале ХХ века. А также в статье освещаются общественно-политическаядеятельность казахских интеллигенций. Автор дает научный анализ практических подходов к изучению данной проблемы.
Annotation

The article is devoted to one of the urgent problems in the country - the peculiarities of the implementation of state policy in Kazakhstan in the early twentieth century. The article also highlights the socio-political activity of Kazakh intellectuals. The author gives a scientific analysis of practical approaches to the study of this problem.

ХХ ғ. басында қазақ қоғамында өріс алған демократиялық азаттық бағыттағы қоғамдық қозғалыстың көш бастаушыларының ерен еңбектері зор мәнге ие. Алаштың көрнекті жетекшілері - Әлихан Бөкейханов, Ахмет Байтұрсынов,  Мұстафа Шоқаев, Міржақып Дулатов, Мұхамеджан Тынышбаев, Халел Досмұхамедов, Жаһанша Досмұхамедов, Әлихан Ермеков, Жақып Ақпаев, Халел Ғаббасов және т.б. ондаған қазақ зиялылары Петербург, Мәскеу, Қазан, Омбы, Орынбор және Варшаваның жоғары және орта оқу орындарын бітіріп шыққан, аса білімді адамдар еді. Олар туған халқының азаттығы жолында ондаған жылдар бойы (1905-1919 жж.) үздіксіз әрі табандылықпен күрес жүргізді. Қазақ зиялыларының басым көпшілігі оқу-ағарту ісімен де, қазақ тілінде жарық көрген алғашқы басылымдарды шығарумен де, жан-жақты шығармашылық жұмыспен айналысып, қазақ қоғамындағы қоғамдық-саяси өмірге белсене араласты.

Ғасыр басында қазақ қоғамының саяси және әлеуметтік-экономикалық өмірінде үлкен өзгерістер өріс алды. Патша өкіметінің отарлау саясатына қарсы халықтың қарсыласу қозғалысы арта түсті. Осы кезеңде саяси тарих сахнасына қазақ қоғамы үшін дербес саяси-әлеуметтік күш қазақ зиялылары шығып, бұл қозғалысқа ұйымдасқан сипат беріп, оны жаңа сапалық деңгейге көтерді. Аталған кезде 

«...Бас қосып киргизский интеллигент, 

Біздерге халықтың қамын ойлау міндет», - деп М.Дулатов қазақ зиялыларын бірлесіп, ұлт азаттығы үшін күресуге үндеді [1]. 

Қазақ қоғамында өріс алған қазақ зиялыларының ұлттық-демократиялық қозғалысы орталық билік орындарына қазақ халқының атынан петициялар жазуынан, қазақ халқының мұқтаждықтарын талқылаған съездер өткізулерінен, саяси партия (қазақ конституциялық-демократиялық) құру әрекетінен, ұлттық басылымдар мен жинақтар шығаруларынан, сондай-ақ, Мемлекеттік Думаның қызметіне (қазақ зиялыларының сол кездегі арман-мүддесі көп жылдардан соң бүгінде Қазақстан Республикасының Парламенті жұмысының мысалында жүзеге асқанын көреміз – Т.А.) белсене атсалысуынан айқын көрінді. Нақ осы кезеңде  А.Байтұрсынов, М.Дулатов тәрізді саяси ойшылдар қазақ елін «Қырық мысал», «Маса», «Оян қазақ!» сынды отты жинақтары арқылы серпілуге, азаттық үшін күресуге үндеді. 1909 жылы Уфа қаласында басылып шыққан М.Дулатовтың «Оян қазақ!» атты өлеңдер жинағындағы :

 «Көзіңді аш, оян, қазақ, көтер басты, 

Өткізбей қараңғыда бекер жасты.

Жер кетті, дін нашарлап, хал һарам боп,

Қазағым енді жату жарамасты», - деген жолдар шығарманың негізгі өзегі болып табылады [2].

Осы «Оян қазақпен» үндес тағы бір жинақ А.Байтұрсыновтың 1911 жылы Орынборда жарық көрген «Масасы». Онда А.Байтұрсынов: 

«...Ұйқысын аз да болса бөлмес пе екен,

Қоймастан құлағына ызыңдаса?», - деп қазақ халқын маса болып оятып бостандық жолындағы күреске шақырады [3].

Сонымен бірге қазақ зиялылары 1911 жылдан бастап шыға бастаған «Айқап» журналы және 1913 жылдан жарық көрген «Қазақ» газеті беттерінде жалпыұлттық мәселелерді көтеріп, қоғамдық ойға қозғау салу мен халықтың саясатқа деген ынтасын арттырумен айналысты.

1916 жылғы ұлт-азаттық көтеріліс қазақ халқының саяси тәуелсіздігі үшін ұлттық мемлекеттік құрылым құру қажеттігін дәлелдеп берді. Теңсіздік пен құқықсыздық орын алған қоғамда езілген ұлттар мүддесін қорғайтын саяси институттарға сұраныстың қалыптасуы табиғи нәрсе болатын.

1917 жылғы Ресейдегі төңкерістерден кейін қазақ қоғамында жалпыұлттық мұраттарды жүзеге асыру жолындағы саяси күрес өріс алды. Қазақ зиялылары елдегі жаңа қоғамдық өзгерістерге белсене араласып, бүкіл қазақ жұртын негізгі мақсат – ұлттық бостандыққа жету үшін күреске жұмылдырды.

1917 жылғы шілдеде өткен І-ші Жалпықазақ съезінен кейін саяси ұйым ретінде тұңғыш Алаш партиясы құрылды. Алаш жетекшілері қазақ елін отарлық езгіден азат етіп, ұлттық саяси дербестік алу және Қазақстанды өркениетті әлеуметтік-экономикалық, мәдени даму жолына бастауды ұсынды.

1917 жылғы қарашада Қоқан қаласында жарияланған Түркістан автономиясы өлкедегі ең өзекті мәселе – жергілікті халықтардың өзін-өзі билеу құқығын алға қойып, шешуге тырысқан саяси түзілім еді. Яғни, Түркістандағы қазақ жұртының саяси тәуелсіздікке ұмтылуының жарқын көрінісі болды. Ал, қазақ мемлекеттілігі туралы мәселені қараған желтоқсандағы ІІ-ші Жалпықазақ съезінде Алаш автономиясы және Алашорда Ұлт Кеңесі құрылады. 
Ұлттық-демократтық бағыттағы қазақ зиялылары Алаш партиясын және Алашорда автономиясын құрып, ұлттық мемлекетті негіздеудің жолдарын, оның бағдарламасын ұсынды. Алашорда үкіметінің бағдарламасы қазақ халқының өзіндік табиғи болмысын күрт өзгертуді емес, қайта оны озық елдер тәжірибесіне сүйене отырып өркендетуді көздеді. Алаш зиялылары кеңестік биліктің алдына Алашорда үкіметіне ішінара билік беру (заң шығарушы, атқарушы билікті, сот ісін жүргізуді, өз әскері болуын), қазақтар шоғырланған жерлерді түгелдей қазақтарға қайтару, алаш қайраткерлерін қуғындауды тоқтату және т.с.с. талаптарын өткір түрде қойған болатын. Сөйтіп, қазақ елі сан жылдардан соң ұлттық мемлекеттілігін қалпына келтіруге ұмтылды. Алайда Алаш қайраткерлерінің ұлттық мемлекеттік туралы идеялары мен саяси қызметі Кеңес өкіметі тарапынан қарсылыққа ұшырады. Осындай күрделі саяси жағдайда Алаш қайраткерлерінің ұлттық мүдде жолында жүргізген саяси күресі Кеңес дәуіріндегі жаңа, жас буын өкілдері тарапынан қолдау тапты.

Қазақ халқының азаттығы жолында күрескен ұлт қайраткерлерінің көрнекті саяси жетекшілерінің бірі - Тұрар Рысқұлов еді. Қайраткердің  XX ғ. 20-жылдары көтерген мәселелері бүгінгі күн талаптарымен үндесіп жатыр. Ол Түркістанда саяси-мемлекеттік егемен республика құрып, республиканың жеке негізгі заңы - Конституцияны жасауды көздеді. Сондай-ақ, мемлекеттегі басқа заңдар Конституцияның негізінде қабылданады деді. Мұнымен қатар жергілікті ұлт өкілдеріне сенім көрсетіліп, билік тұтқасын жергілікті халыққа беруді, тәуелсіздікті қорғайтын ұлттық қарулы күштерді қалыптастыруды, ұлттық мамандар дайындауды, шетелдермен дипломатиялық байланыс орнатуды, оқу-ағарту ісін түркі тілінде жүргізуді және т.б. талаптарды ұсынған еді. Алайда Т.Рысқұловтың ұлт мәселесі жөніндегі идеясы Орталық үкімет орындары тарапынан қолдау таппады.

XX ғ. 20-30 жж. Қазақстанның қоғамдық-саяси, әлеуметтік-экономикалық өмірінде түбірлі өзгерістер өріс алды. Ел тағдыры таразыға түскен бұл тарихи кезеңде жалпыұлттық өзекті мәселелерді көтеріп, жүзеге асыруда Сұлтанбек Қожанов, Смағұл Сәдуақасов, Жалау Мыңбаев, Нығмет Нұрмақов, Ыдырыс Мұстамбаев және т.б. саяси тұлғалар табанды саясат ұстанды. Олар жауапты қызметтерді атқару кезінде күрделі ұлттық мәселелерді сол жылдардағы саяси-әлеуметтік ақуал шеңберінде қарап, оның халық мүддесіне сай шешімін табуына мұрындық болды. Бірақ саяси қайраткерлердің егемендік туралы идеялары мен ұлт мәселесін шешу жолындағы саяси қызметі кеңестік билік тарапынан «ұлтшылдық» ретінде бағаланғаны белгілі [4].  Осы орайда Елбасы Н.Ә.Назарбаев демократиялық үрдіс қазақ зиялы қауым өкілдеріне жат құбылыс емес екенін айта келіп, «Олар өз қызметінің басты мұраты қазақ халқының ұлттық төлтумалығын сақтау, сонымен бірге оның тарихи өткенін қалпына келтіріп, ұлттық санасын шыңдау деп санаған» [5], - деген пайымдау жасаған. Шындығында да саяси қайраткерлердің бүкіл саналы өмірі қазақ халқының ұлттық мақсат-мүддесін қорғайтын, саяси, экономикалық, әлеуметтік және рухани тәуелсіз ұлттық мемлекет құру жолына бағытталған болатын.

1917 ж. Ресейде социалистік төңкеріс жеңіп, 1922 ж. РКФСР құрылған соң Қазақстан алғашында автономиялық республика, ал 1936 ж. бастап Одақтық республика ретінде сол мемлекеттік құрылымға енді. Қазақстан қоғамы Ресейдің басқа да халықтары сияқты 70 жылдан астам уақыт мемлекетті социалистік сипатта құру тәжірибесін бастан кешірді. Кеңестік империя XX ғ. 90 ж. бастап іштей күйреді. Халықтың тоталитарлық жүйенің бұғауынан босанып шығуы Шығыс Еуропа мен Балтық республикаларынан басталып, Орта Азия мен Қазақстанға дейін бірте-бірте жүзеге асты. Назар аударарлығы, тоталитарлық жүйенің қыспағына қарсы ең алғашқы бұқаралық қарсылық - 1986 ж. қазақ жастарының Желтоқсан қозғалысы болып табылады. Желтоқсан оқиғасы бүкіл Кеңестік республикаларды дүр сілкіндірді. Қазақ жастары «орталықтың» отаршыл саясаты мен әкімшіл-әміршіл жүйесіне қарсы тайсалмастан шеруге шықты. Дәл қазақ жастарының ескі құрылым езгісіне қарсы жаппай бас көтеруі кездейсоқ жағдай емес. Бұл қарсы тұруды қазақ халқының болмысы мен саяси санасында негізделген бостандық, әділеттілік, жеке бастың еркіндігі, өзіндік қадір-қасиетін жоғары ұстау тәрізді құндылықтар тудырды деп санауымызға әбден болады. «Шындыққа жүгінетін болсақ Желтоқсан оқиғасы - қазақ халқының ұлттық тәуелсіздікке ұмтылысының алғашқы маңызды сатысы. Сонымен бірге бұл оқиға адамдар санасында төңкеріс жасағанына мән беру қажет. Қазақ халқының басым көпшілігінің санасында, жан дүниесінде Желтоқсан қасіретінен кейін социализм идеалдарына, Кеңес Одағына, Коммунистік партияға деген сенім мен ниет күйреуі басталды. Адамдар тоталитарлық социализмнің қазақ этносы және барлық қазақстандықтарға жақсылық әкелмейтін, өркениет үрдістеріне жат, жасанды қоғам екендігін сезінді. Желтоқсан оқиғасы тоталитаризмнен бас тартудың күрделі қозғалысын бастады. Желтоқсанның рухани ықпалы, саяси мәні осыған байланысты болса керек. Желтоқсан оқиғасы қазақтың ұлттық рухын шыңдады, оның тәуелсіз ел болуға ынтықтығын дәлелдеді. Қазақстан егемендікке бетбұрыс жасады» [6].

